
 

 

 
Erakundearen Etika Batzordea 
Comisión de Ética Institucional 

 

 

1 

 

7/2021 gaia 
 
GIPUZKOAKO FORU ALDUNDIAK ARGITARATUTAKO TELELANAREN ARAUEN 
INGURUAN AURKEZTUTAKO IDATZI ANONIMOARI BURUZKO EBAZPENA 
 
 
 
I.- KONTSULTA 
 
1.- 2021eko ekainaren 22an idatzi anonimo bat jaso zen, non kezka agertzen baitzen 
Gipuzkoako Foru Aldundian telelanari aplikatzeko irizpideak jasotzen zituen araudiaren 
inguruan (2020ko abenduaren 4an Gipuzkoako Aldizkari Ofizialean argitaratutakoa), 
zehazki 5.3 artikuluari dagokionez, non distantziari eta adingabeak edo mendekoak 
pertsonaren ardurapean izateari buruzko irizpideak ezartzen diren. Idatziaren arabera, 
baremazio hori kontraesanean dago berdintasunerako foru araudiarekin eta 2/2015 
Legearekin, kontziliazioa eta erantzunkidetasuna eragozten baititu. Beraz, eskatzen da 
inguruabar hori kontuan har dadila erakundean telelana arautzen duen araudiaren 
hurrengo aldaketetan. 
 
 
II.- APLIKAZIO ARAUAK 
 
1.- 2016ko martxoaren 1eko Diputatuen Kontseiluaren erabakiaren bidez, Gipuzkoako 
Foru Aldundiaren eta haren sektore publikoaren Erakundearen Zuzentasun Sistema 
onartu zen, horren bidez geureak ditugun etika publikoa eta eredugarritasuna 
bermatzeko asmoz. 
 
Sistema horren esparruan, ereduzko hainbat kode onartu ziren, bata bestearen 
segidan: 2016ko martxoaren 1eko Diputatuen Kontseiluaren erabakiz, Gipuzkoako 
Foru Aldundiko eta haren sektore publikoko kargu publikoen zein langile asimilatuen 
Jokabide eta Jardunbide Egokien Kodea; 2017ko irailaren 5eko Diputatuen 
Kontseiluaren erabakiz, kontratazio publikoari aplikatu beharreko Jokabide Kodea eta 
Zuzentasun Instituzionaleko Esparrua; 2017ko azaroaren 7ko Diputatuen 
Kontseiluaren erabakiz, Gipuzkoako Foru Enplegu Publikoaren Etikaren eta Kudeaketa 
Onaren Kodea; eta 2018ko urriaren 2ko Diputatuen Kontseiluaren erabakiaren bidez, 
Gipuzkoako Foru Aldundiaren eta haren sektore publikoaren laguntzei eta dirulaguntzei 
aplikatu beharreko Jokabide Kodea eta Zuzentasun Instituzionaleko Esparrua. 
 
 
 
2.- Bai Erakundearen Zuzentasun Sistemak bai Jokabide Kodeek ezartzen dute 
martxoaren 1eko 3/2016 Foru Dekretuaren bidez sortutako Erakundearen Etika 
Batzordea izango dela berme handieneko organoa, eta bera arduratuko dela haiek 
aplikatzeari buruzko gaiez. Berari dagokio, beraz, Erakundearen Zuzentasun Sistema 
garatzeko tresnetan ezarritako balio, printzipio eta jokabide arauak ez betetzeagatik 
jasotako kexak eta salaketak izapidetzea eta ebaztea. 
 



 

 

 
Erakundearen Etika Batzordea 
Comisión de Ética Institucional 

 

 

2 

 

III. ERAKUNDEAREN ETIKA BATZORDEAREN BALIOESPENA 
 
1.- Aztergai dugun gaian zalantzan jartzen da, telelanaren modalitatean lanean 
jarduteko, Gipuzkoako Foru Aldundiak hartu dituen irizpideak legezkotasunera 
egokitzen ote diren. Irizpide horiek Gipuzkoako Aldizkari Ofizialean argitaratu ziren 
2020ko abenduaren 4an. Idatzian adierazitakoaren arabera, 5.3 artikuluak hau 
adierazten du: 
 

- distantzia: 10 puntu, gehienez. 
- 14 urtetik beherakoen edo mendekotasuna dutenen kargura daudenak: 5 puntu, 

gehienez.  
 

Eskatzaileak adierazi du baremazio irizpide horiek foru araudiaren aurka doazela 
berdintasunari eta 2/2015 Legeari dagokienez, eta horrek kontziliazioa eta 
erantzunkidetasuna eta, beraz, langileen arteko berdintasuna eragozten dituela. 
Adierazten du, halaber, laster aldatuko dela telelanari buruzko araudia eta beldur dela 
berriro ere egoera bera gertatuko ote den; beraz, idatzian adierazitakoa kontuan 
hartzeko eskatu du. 
 
2.- Beste behin ere, gai honetan zalantzan jartzen ari da zuzenbidera egokitzen ote 
diren Gipuzkoako Foru Aldundiak onartutako araudia edo irizpideak, kasu honetan, 
telelanaren modalitatean lanean jardun ahal izateko irizpideak. Beste batzuetan esan 
dugun bezala, gai sentikorra eta konplexua izan arren, batzorde honi ez dagokion 
azterketa eta hausnarketa juridikoa eskatzen duen gaia da; izan ere, gai honetan ez 
dira zalantzan jartzen Erakundearen Zuzentasun Sisteman jasotako balioak edo 
printzipioak urra ditzaketen jokabide desegokiak, baizik eta zalantzan jartzen ari da 
foru erakundeak hartutako araudiaren legezkotasuna. Hori dela eta, berriro esan behar 
dugu organo espezifikoak daudela horrelako gaiak baloratu eta ebatzi ahal izateko 
eskumen propioak dituztenak (11/2019, 06/2021), eta batzorde honi ez dagokiola gai 
juridikoak baloratzea. 
 
 
Horregatik guztiagatik, Erakundearen Etika Batzordeak, 2021eko uztailaren 16ean, aho 
batez, honako erabaki hau hartu du: 
 
 

EBAZPENA 
 
Bakarra.- Artxibatzea martxoaren 1eko 3/2016 Foru Dekretuaren 7. artikuluaren 
arabera aurkeztutako kexa, gai honen oinarrian ez baitago Gipuzkoako Foru 
Aldundiaren eta haren sektore publikoaren Erakundearen Zuzentasun Sisteman 
jasotako balio, printzipio eta jokabide arauak aztertzea. 
 

 

Presidenta de la Comisión de Ética Institucional 

